
1191 hitz
Hortxe-hortxe urrun 

Bidaiari askorentzat Maroko da Afrika eta islamiar kulturarekiko lehenengo kontaktua. Hala ere, gertu egoteak ahalbidetzen baldin badu harako joera, elkarrenganako beharrizanak oso bestelakoak dira. Eurak bizi-baldintzak hobetze aldera etortzen dira gurera; gu, aldiz, bestelako kultura ezagutzeko joaten gara. 

JUAN LUIS MUGERTZA 

Kilometroek gora egin dute, kanpoko tenperaturak gora egin du, baina gure tenpleak behera. Bidaiarik onena atzamar batez alderik alde zeharkatzen duen mapa ei da. Onena ez dakigu, baina azkarrenetakoa bai, behintzat, eta guk horrelakorik nahi genuke oraintxe bertan helmugara heltzeko, begi bistan dugun kilometroen astuna bultzatzeko. Gasolindegi bateko kafetegian gelditu gara indarberritzeko eta bide batez informazioa eskatzeko. Algecirasera joateko ez dakigu Kordoba-Sevilla hartu edo Granada-Malaga. Hasiera batean Kordobatik joateko esan digu zerbitzariak, baina gero Malagatik. Ez gara oso lasai gelditu eta, badaezpada, gasolindegiko langileari galdetu diogu; bai, Malagatik hobeto, gertuago dago eta. 

Bide bazter askotan ferryrako billeteak erosteko aukera eskaintzen dute eta konpainien izenak (Trasmediterranea, Euroferriys, Buquebus....) eta itsasontzien itxura erakusten dizkizute. Batean informazioa eskatu dugu eta Ceutatik joateko (berrogeita bost minutu inguru) gomendatu digute. Tangeretik joanez gero, bidaia luzeagoa da (hiru ordu pasatxo) eta garestiagoa, gainera. Tartetxo bat hartu dugu hausnartzeko, baina azkenean bertan erostea erabaki dugu, horrela billeteen ardura kenduko dugu. Malagatik Algeciraserako zatian sekulako zirkulazioa dago, ez dugu asmatu, autobidetik joan beharrean errepidetik joan gara, eta Marbella, Estepona... erdi-erditik gurutzatu behar izan ditugu. Ez dakigu nola konponduko garen ostatu bat topatzeko: gauak bere tapakia zabaldu du, eta gu galduta. Kilometro-zenbatzaileari erreparatu diogu, eta mila eta ehun eta hamalau kilometro egin ditugu Euskal Herritik. Hurrengo egunean goizean goiz joan gara; abuztua da, eta beldur gara ferrya jendez gainezka ez ote den egongo, baina ez, gorabehera bakarrak muga gurutzatzean izan ditugu. Gorabeherak baino denbora luzea izan gara. Arazoak Marokon lehengo tartetxoa egin ostean izan ditugu; ez dago ganoraz gidatzen duenik, anarkiak agintzen du herrialde honetan eta biribilgune batean polizia batek geldiarazteko keinua egin digu. Momentuan jabetu gara asmoaz, baina ez ulertzearena egin dugu; azkenean, nazkatuta-edo, joaten utzi digu. 

CHECHAOUEN, URDINEZ PINTATUTAKO HERRIA. Jende askok lehengo izen zaharra (Xauen, mendigaina esan nahi du) erabiltzen du Rif mendikatean dagoen herria izendatzeko. Sasoi batean gazte asko erakartzen bazuen ere, egun, denetariko jendeak bisitatzen du herri atsegin hau, eta hori ondo antzematen da bazter askotan zabaldutako ostatuetan eta luxuzko hotelean. Guk aukeratutako lo-lekua medinatik (hiriaren alde zaharra) gertu dago, baina ez du aparkalekurik. Hala ere, autoaren ardura kendu nahi izanez gero, ez dago arazorik, hotel ondoko agureak autoa zaintzeagatik bost dirham (euro batek 9,1 dirham) kobratzen ditu egunez eta hamar gauez. Bisitari gehienak medina barruko kale estuetan ibiltzen dira poliki-poliki bertako giroak sorginduta, bertako koloreak txundituta. Eta batzuetan atzerritar juduek 1930eko hamarkadan etxeak margotzeko erabilitako kolore urdin argiari egiten diote kontu; eta besteetan, ateak eta leihoak margotzeko urdina baino zaharragoa den berdeari, musulmanen kolore tradizionala hori baita. Eta behin baino gehiagotan galduta ibiliko dira, nora ezean; halarik ere, ez dago kezkatu beharrik, kale guztiek adokinez apaindutako Uta el-Hammam enparantzan eramaten baitute. Eta bertan bereber tribu eta espainiar tropengandik babesteko XVII. mendean Mulay al-Rashidek egindako kasba zelatan antzemango dute. Hori bai, enparantza inguruko kafetegiek sekulako aukera ematen dute bertako giroa dastatzeko, teaz goxatzeko. Mentazko bi te eskatu dizkiogu zerbitzariari arabieraz (zhuzh atay b´nana) eta mementoan jabetu gara ezer gutxi behar dela kultur desberdinen arteko irrien zubia eraikitzeko. Marokoar whiskya ere deitutako tea elaboratzeko lau osagarri behar dira: txinatar tea, menta berdeko hosto freskoak, ur irakina eta azukrea. Tearen inguruan gauzatutako erritualak arabiar tradizioaren abegikortasuna nabarmen uzten du. Tradizionalki metalezko teontzi dotore batean zerbitzatzen da distantzia batera beirazko edalontzi txikietan bisdun gelditzeko. Bazkarian ez da ohikoa hartzea, teak digestioa egiten laguntzen badu ere. Azukre askorik ez baduzu nahi shwiya sukkar eskatu. Eta ingelesek sartutako menta hostoak lurrineztatutako te gozoa usaintzean konturatuko zara zure ondoan kafetegietan gizonezkoak bakarrik daudela. Orduan tartetxo bat hartuko duzu emakumearen egoera irudikatzeko. Baina argumentuaren hariak eten bat izango du, edo izan dezake: kaleko jantzitako polizia batek bertako gizonezko nagusi bat enparantzaren erdian atxilotu baitu, eta bizkarzorroan gordetako plastikozko poltsa arakatu du inguruko guztiok ikusi ahal izateko-edo. Handik laburrera polizia auto batean eraman dute. Sasoi batean Xauen inguruko lur sailetan batutako haxisa errez saltzen zuten; egun, gauzak estuago omen daude. Guri noiz edo noiz haxisa eskaini izan digute, eta orduan horren inguruan entzundako ipuinak etorri zaizkigu burura: saltzailea eta poliziak bat eginda egoten dira behin saldutakoan atzerritar gizajoa atxilotzeko. Hotelera joan eta ohean geundela izugarrizko zarata entzun dugu, balkoira irten eta ondoko etxe batean emakumezko bat irten da musikariak, gonbidatuen harrabotsak eta autoen bozina hotsek Pa! Pa! Pa! babestuta. Eta gu hantxe izan gara neskatxoari begira kaleko poztasuna baretu arte. 

MAROKOKO EZTEIAK. Rabat, Casablanca, Fez... eta halako hiri handietan norberak bere ezkontidea aukeratzeko askatasun handiagoa badu ere, mendialdeko herrixka askotan familia askok semea jaio orduko ezkontzeko tratua eginda izan ohi dute. Hori bai, gizonak aukeratzen du, emazteak inoiz ez. Marokon ezkontzaz aritzea, emaztea erosteaz da. Senargaiak begiz jota baldin badu emakumeren bat, aukeratutako neskaren aitari bere ondasunaren zatia eman behar dio. Baina horretan ez da bukatzen diru xahutzearen itogina: ezkontza eguneko ospakizunak ere diruaren arabera egiten baitira. Familia txiroetan, egun pare bat edo hiru iraun ditzakete ospakizunek; aberatsetan astebete edo gehiago. Ospakizunetan bi jai egiten dira: senargaiaren etxean, eta emaztegaiarenean. Gero ezkontide bakoitza musikariak eta familiakoak lagunduta kalez kale joaten dira eta lagunen opariak jasotzen dituzte. Hori bai, gizonezkoak gizonekin eta emakumezkoak emakumeekin. Etxe bakoitzean sekulako oturuntza egiten dute, sekulako edari-jana. Hala ere, gizonaren etxean janariari eta edariari emakume dantzari bat gehitzen zaio jaiak alaitzeko eta gozatzeko. Azkenean, jaietan parte hartzeke egon den emaztegaia, eskuak margotuta eta zuriz jantzita mutilaren etxera eramaten dute eta horrelaxe bukatzen dira ospakizunak. Marokon oso emakume gutxi gelditzen dira ezkontzeke. Ezkonduen helburua seme-alabak izatea da eta izena eta begirunea irabaztea. Emakumezkoek, bakarrik ibilita, ezkontzeko eskaintza ugari izaten dituzte. Mendebaldeko batekin ezkontzeak bisatua edo pasaportea izatea dakar, eta horrek askori bizi maila txarretik alde egiteko aukera ematen dio. 

FEZ, HERRIAREN TAUPADAK. Fezek ikusteko denbora eskatzen du. Ez da erraz biluzten; hori bai, behin ezagututakoan plazera ematen du. Fez hiru zatitan dago banaturik: Fez el-Bali, medinaren gunea, ekialdean; Fez el Jdid, bertan Jauregi Nagusia dago, erdialdean; eta hiri berria, frantsesek eraikia, hego-ekialdean. Populazioaren hazkundeak behartuta, hiri berria txiki gelditu da eta jende asko inguruko mendien magaletan bizi da pilatuta. 

Lekurik interesgarriena Fez el-Bali (Fez zaharra, IX. mendekoa) da. Hemen denboraren kontzeptua gelditu egin da, Erdi Aroko zibilizazioan egin du planto. 1976. urtean Unescok gizon eta emakume guztien ondarea izendatu zuen. Fez el-Bali inguratutako murrua zenbait atek zeharkatzen dute; Bab bou Jeloud da ate nagusia, mendebaldera begira. Barruan lo egiteko leku asko dago eta oso merkeak. 

Medina ikusteko ez da ezinbestekoa gida bat hartzea, baina guk bueltak eta bueltak eman ditugu 9.440 kalez osatutako labirintoan, inoiz jendetzak bultzatuta eta inoiz mandazainek karga eginda trostan eramaten dituzten mandoek baztertuta. Begiek, etengabe, ezker-eskuinera egiten dute saltzaileen hitzak ez ikusteko, baina alferrik. Gu lotsa-lotsa eginda irten gara alfonbra dendatik, baina Ali haserre gelditu da. Alfonbra saltzaileak gizonezkoak dira, baina egileak emakumezkoak. Alfonbra on bat egiteko (Rabat estilokoak) hilabeteak behar dira; bereber tankerakoak, ordea, egunak, txikiagoak baitira. Alfonbra ona izateko, diseinuaz gain, antzinatasuna, korapilo kopurua, eta lihoaren gogortasuna oso garrantzitsua da. Kalitatezko alfonbrak topatzea zaila da, eta, gainera, oso garestiak. Alfonbra onek metro koadroko 360.000- 380.000 korapilo izan ohi dituzte. 

